
Devaih Kritam 13 Shiva Stotram

દેવૈઃ કૃતં ૧૩ શિવસ્તોત્રમ્

દેવા ઊચુઃ ।
નમસ્સર્વાત્મને તુભ્યં શઙ્કરાયાર્તિહારિણે   ।
રુદ્રાય નીલકણ્ઠાય ચિદ્રૂપાય પ્રચેતસે॥ ૫.૬.૧૦॥
ગતિર્નસ્સર્વદા ત્વં હિ સર્વાપદ્વિનિવારકઃ ।
ત્વમેવ સર્વદાઽઽત્માભિર્વન્દ્યો દેવારિસૂદન॥ ૧૧॥
ત્વમાદિસ્ત્વમનાદિશ્ચ સ્વાનન્દશ્ચાક્ષયઃ પ્રભુઃ ।
પ્રકૃતેઃ પુરુષસ્યાપિ સાક્ષાત્સ્રષ્ટા જગત્પ્રભુઃ॥ ૧૨॥
ત્વમેવ જગતાં કર્તા ભર્તા હર્તા ત્વમેવ હિ ।
બ્રહ્મા વિષ્ણુર્હરો ભૂત્વા રજસ્સત્ત્વતમોગુણૈઃ॥ ૧૩॥
તારકોઽસિ જગત્યસ્મિન્સર્વેષામધિપોઽવ્યયઃ ।
વરદો વાઙ્મયો વાચ્યો વાચ્યવાચકવર્જિતઃ  ॥ ૧૪॥
યાચ્યો મુક્ત્યર્થમીશાનો યોગિભિર્યોગવિત્તમૈઃ ।
હૃત્પુણ્ડરીકવિવરે યોગિનાં ત્વં હિ સંસ્થિતઃ॥ ૧૫॥
વદન્તિ વેદાસ્ત્વાં સન્તઃ પરબ્રહ્મસ્વરૂપિણમ્ ।
ભવન્તં તત્ત્વમિત્યદ્ય તેજોરાશિં  પરાત્પરમ્॥ ૧૬॥
પરમાત્માનમિત્યાહુરરસ્મિન્  જગતિ યદ્વિભો ।
ત્વમેવ શર્વ સર્વાત્મન્ ત્રિલોકાધિપતે ભવ॥ ૧૭॥
દૃષ્ટં શ્રુતં સ્તુતં સર્વં જ્ઞાયમાનં જગદ્ગુરો ।
અણોરલ્પતરં પ્રાહુર્મહતોઽપિ મહત્તરમ્॥ ૧૮॥
સર્વતઃ પાણિપાદાન્તં સર્વતોઽક્ષિશિરોમુખમ્ ।
સર્વતશ્શ્રવણઘ્રાણં ત્વાં નમામિ ચ સર્વતઃ॥ ૧૯॥
સર્વજ્ઞં સર્વતો વ્યાપિન્ સર્વેશ્વરમનાવૃતમ્ ।

વિશ્વરૂપં વિરૂપાક્ષં ત્વાં નમામિ ચ સર્વતઃ॥ ૫.૬.૨૦॥
સર્વેશ્વરં ભવાધ્યક્ષં સત્યં શિવમનુત્તમમ્ ।
કોટિભાસ્કરસઙ્કાશં ત્વાં નમામિ ચ સર્વતઃ॥ ૨૧॥
વિશ્વદેવમનાદ્યન્તં ષટ્ત્રિંશત્કમનીશ્વરમ્    ।
પ્રવર્તકં ચ સર્વેષાં ત્વાં નમામિ ચ સર્વતઃ॥ ૨૨॥
પ્રવર્તકં ચ પ્રકૃતેસ્સર્વસ્ય પ્રપિતામહમ્ ।
સર્વવિગ્રહમીશં હિ ત્વાં નમામિ ચ સર્વતઃ॥ ૨૩॥
એવં વદન્તિ વરદં સર્વાવાસં સ્વયમ્ભુવમ્ ।
શ્રુતયઃ શ્રુતિસારજ્ઞં શ્રુતિસારવિદશ્ચ યે॥ ૨૪॥
અદૃશ્યમસ્માભિરનેકભૂતં ત્વયા કૃતં યદ્ભવતાથ લોકે ।
ત્વામેવ દેવાસુરભૂસુરાશ્ચ અન્યે ચ વૈ સ્થાવરજઙ્ગમાશ્ચ ॥ ૨૫॥
પાહ્યનન્યગતીન્ શમ્ભો સુરાન્નો દેવવલ્લભ ।
નષ્ટપ્રાયાંસ્ત્રિપુરતો વિનિહત્યાસુરાન્ક્ષણાત્॥ ૨૬॥
માયયા મોહિતાસ્તેઽદ્ય ભવતઃ પરમેશ્વર ।
વિષ્ણુના પ્રોક્તયુક્ત્યા ત ઉજ્ઝિતા ધર્મતઃ પ્રભો॥ ૨૭॥
સન્ત્યક્તસર્વધર્માંશ્ચ બોદ્ધાગમસમાશ્રિતાઃ ।
અસ્મદ્ભાગ્યવશાજ્જાતા દૈત્યાસ્તે ભક્તવત્સલ॥ ૨૮॥
સદા ત્વં કાર્યકર્ત્તાસિ દેવાનાં શરણપ્રદ ।
વયં તે શરણાપન્ના યથેચ્છસિ તથા કુરુ॥ ૨૯॥
ઇતિ શિવપુરાણે રુદ્રસંહિતાયાં યુદ્ધખણ્ડે ષષ્ઠાધ્યાયાન્તર્ગતં

દેવૈઃ કૃતં શિવસ્તોત્રં સમાપ્તમ્ ।
શિવપુરાણ । રુદ્રસંહિતા । યુદ્ધખણ્ડ । અધ્યાય ૬/૧૦-૨૫॥

